
Introdusaun	  

Moras pandemia COVID-19 mosu iha Xina, iha 01 Dezembru 2019 no iha 30 Janeiru 
2020 Organizasaun Saúde Mundiál (WHO) deklara ezisténsia situasaun extraordinária 
ne’ebé fó risku ba saúde públiku. Iha 11 Marsu 2020, organizasaun mundiál fó sai iha 
Komunikadu hodi deklara katak COVID-19 hanesan pandemia ida ne’ebé afeita no 
ameasa ba ema barak nia moris iha mundu, inklui Timor-Leste.  

Atu hatan ba situasaun ne’e Estadu Timor-Leste toma inisiativa foti asaun ne’ebé lais 
no rigorozu nune’e Parlamentu Nasionál iha 26 Marsu 2020 liuhusi reuniaun plenaria 
extraordináriu halo apresiasaun ba pedidu deklarasaun estadu emerjénsia ne’ebé 
submete husi Konsellu Ministru iha 25 Marsu 2020. Iha loron tuir mai, iha 27 Marsu 
2020, Prezidente Repúblika fó sai dekretu Prezidente Repúblika hodi deklara Estadu 
Emerjénsia (EE) hahú husi 28 Marsu to’o 26 Abril 2020.   

Pedidu deklara estadu emerjénsia ne’e ho hanoin ida atu fó kbi’it ba governu hodi bele 
halo limitasaun ba sirkulasaun no reuniaun sidadaun sira nian ne’ebé konsagra iha 
KDRTL. Ida ne’e, nu’udar parte ida atu halo prevensaun ba COVID-19 ne’ebé konsidera 
ona hanesan pandemia mundiál no virus COVID-19 ida ne’e ho nia propagasaun (daet) 
lais tebes hodi hamate ona ema lubun ida iha mundu no ne’e lori impaktu ne’ebé boot 
ba iha ekonomia globál.  

Tanba ne’e, estadu hanoin katak medida sira ba prevensaun no halo sensibilizasaun 
ne’e importante tebes hodi nune’e bele hamenus risku no perigu ba saúde públiku 
sidadaun hotu iha territóriu Timor laran tomak. Aleinde ne’e, estadu emerjénsia ne’e 
dekreta atu estadu bele halo kontrolu ho efetivu liu ba númeru infetadu sira, nune’e 
maizumenus bele prevene no redus situasaun ne’e labele sai aat liu hanesan ho rai ka 
nasaun sira seluk.  

Iha implementasaun estadu emerjénsia maski sei hasoru dezafiu oinoin no ho 
limitasaun iha termu rekursu umanu no ekipamentu ka fasilidade sira ba ekipa médiku 
sira (frontline) sira maibé estadu nafatin halo esforsu sira hodi estabelese no instala 
fatin izolamentu no kuarantina hodi bele atende suspeitu sira husi COVID-19.  

JSMP apresia no agradese ba governu maski ho limitasaun oin-oin maibé nafatin halo 
enumerasaun ba medida sira husi ezekusaun deklarasaun estadu emerjensia, tanba 
medida sira ne’e ho objetivu atu prevene pandemia COVID-19, salva ema nia vida, 
maski medida sira ne’e limita liberdade no direitu fundamentál balun.  

JSMP mós deskobre katak durante implementasaun estadu emerjénsia ba prevensaun 
no kombate COVID-19 ne’e lori mós impaktu ba direitu umanu, sosiál, polítika no 
ekonómiku.  



Maski estadu emerjénsia ne’e, aplika ba medida sira ne’ebé rigór liu no bele implika ba 
limitasaun nune’e mós suspende ema nia direitu sira, liberdade no movimentu no mós 
implika ba direitu fundamentál sira seluk, maibé Estadu iha objetivu no interese ida 
ne’ebé boot liu atu salva povu sira husi pandemia COVID-19 ne’e.  

Baze	  Legál	  sira	  
Timor-Leste implementa Estadu Emerjénsia nu’udar meiu ida atu responde ba ameasa 
pandemia COVID-19. Intensaun husi medida Estadu Emerjéncia ne’e hodi salva povu 
sira-nia direitu umanu, liuliu direitu ba moris (direito à vida) ne’ebé konsagra iha Artigu 
29 no direitu ba saúde ne’ebé konsagra iha Artigu 57 Konstituisaun Repúblika Timor-
Leste (K-RDTL). Tanba pandemia COVID-19 hamate ema no estraga saúde públika.  

Nune’e, husi pontu-de vista direitu umanu, medida Estadu Emerjénsia ne’e nu’udar 
kumprimentu ba obrigasaun Estadu Direitu Demokráriku hodi salva direitu ba moris/vida 
(Art. 29 K-RDTL) no direitu ba saúde (Art. 57 K-RDTL).   
 
Enkuantu deklarasaun ba estadu emerjénsia ne’e sai hanesan kompeténsia eskluziva 
Prezidente Repúblika nian hanesan prevee iha Artigu 85 alinea g) K-RDTL. Bainhira 
COVID-19 tama iha Timor-Leste iha Marsu 2020, Estadu Timor-Leste liuhusi 
Parlamentu Nasionál hasai lei 3 hodi fo autorizasaun ba Prezidente Repúblika hodi 
deklara estadu emerjénsia. Lei sira ne’e mak hanesan Lei Nú. 1/20201 ne’ebé autoriza 
Prezidente Repúblika deklara estadu emerjénsia durante loron 30 hahú husi 28 Marsu 
to’o 26 Abril 2020 ho Dekretu Prezidente Repúblika Nú. 29/20202, Lei Nú. 3/2020 
ne’ebé autoriza Prezidente Repúblika renova estadu emerjénsia hahú husi 28 Abril to’o 
27 Maiu 20203 no Lei Nú. 4/20204 ne’ebé autoriza Prezidente Repúblika hodi renova 
deklarasaun estadu emerjénsia hahú husi 28 Maiu to’o 26 Juñu 2020.  
 
Atu asegura ezekusaun ne’ebé di’ak ba estadu emerjénsia nian, Governu liuhusi 
Konsellu Ministru aprova Dekretu Governu Nú 3/2020 prodús medida ezekusaun kona-
ba estadu emerjénsia ba pandemia COVID-195.  
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  Detallu	  	  husi	  lei	  ne’e	  iha	  ne’e:	  http://www.mj.gov.tl/jornal/public/docs/2020/serie_1/SERIE_I_NO_13_A.pdf	  
2	  Detallu	  husi	  dekretu	  ne’e	  iha	  ne’e:	  http://www.mj.gov.tl/jornal/public/docs/2020/serie_1/SERIE_I_NO_13_A.pdf	  
3	  Detallu	  husi	  lei	  ne’e	  iha	  ne’e:	  http://www.mj.gov.tl/jornal/public/docs/2020/serie_1/SERIE_I_NO_17_A.pdf	  
4	  Detallu	  husi	  lei	  ne’e	  iha	  ne’e:	  http://www.mj.gov.tl/jornal/public/docs/2020/serie_1/SERIE_I_NO_22_A.pdf	  
5	  Detallu	  husi	  dekretu	  governu	  ne’e	  iha	  ne’e:	  http://timor-‐leste.gov.tl/wp-‐content/uploads/2020/03/Decreto-‐do-‐
Governo-‐Medidas-‐de-‐execuc%CC%A7a%CC%83o-‐da-‐declarac%CC%A7a%CC%83o-‐do-‐estado-‐de-‐
emerge%CC%82ncia-‐efetuada-‐pelo-‐Decreto-‐do-‐Presidente-‐da-‐Repu%CC%81blica-‐B-‐1.pdf	  
	  



Estadu emerjénsia ne’e klaramente sei limita ema nia direitu fundamentál balun mak 
hanesan direitu ba liberdade ba sirkulasaun ka movimentu, direitu ba asembleia no 
manifestasaun no bandu ema la bele halo konsentra barak iha fatin-fatin.  
 
Maski nune’e Estadu Emerjénsia ne’e la viola filafali direitu fundamentu sira seluk 
ne’ebé Konstituisaun no lei proteje. Direitu sira ne’e prevee iha Artigu 5 husi Dekretu 
Prezidente da Repúblika Nú 29/2020 kona-ba deklarasaun estadu emerjénsia. Direitu 
sira ne’e mak hanesan direitu moris, integridade fizíka, kapasidade sivíl no sidadania, la 
aplika retroatividade lei penál nian, defeza iha prosesu kriminál, liberdade konsiénsia no 
relijiaun, la sujeita ba tortura, eskravatura ka servidaun, la sujeita ba tratamentu ka 
kastigu ne'ebé kruél/aat, dezumanu (tidak berperikemanusian) ka degradante (hatun 
dignidade) no la halo diskriminasaun.  

Estadu	  Emerjénsia	  no	  nia	  impaktu	  ba	  Direitu	  sivíl,	  sosiál,	  polítika	  no	  
ekonómiku	  
 
Mezmuke iha Dekretu Prezidente Repúblika Nú. 29/2020 prevee ona direitu 
fundamentál sira ne’ebé labele viola durante ezekusaun estadu emerjénsia, tuir 
observasaun JSMP nian, estadu emerjénsia ne’e bele iha poténsia boot hodi bele kria 
risku ba direitu fundamentál sira seluk.  

Nune’e implementasaun Estadu Emerjénsia mós tenke ho aproximasaun ne’ebé 
respeita direitu umanu iha aspeitu hotu, hodi nune’e objetivu husi Estadu Emerjénsia 
bele prevene no rekoopera duni situasaun no la’ós halo situasaun sai aat liu hanesan 
mosu prátika sira ne’ebé la tuir regra sira ne’ebé eziste ona. Situasaun sira ne’e bele 
akontese tanba instituisaun estadu sira depoisde Governu hasai regra sira kona-ba 
prevensaun COVID-19, la halo introdusaun kona-ba konteúdu hosi regra sira ne’e ba 
instituisaun implementadór sira (instituisaun seguransa sira).  

JSMP liuhusi dokumentu ida ne’e, hakarak aprezenta dekobrimentu sira iha 
implementasaun Estadu Emerjénsia nian kona-ba impaktu ba direitu umanu 
nomeadamente direitu sivíl, direitu sosiál, polítika no ekonómia. Direitu sira ne’e, iha 
balun sofre impaktu no balun laiha.  

Direitu	  Sivíl	  
Direitu sivíl nu’udar direitu umanu ne’ebé ligadu ho integridade no liberdade sivíl ema 
nian. Direitu fundamentál ema nian ne’ebé tama iha kategoria direitu sivíl mak hanesan 
direitu ba moris, direitu ba onra, direitu ba integridade fízika no psikolójika, direitu ba 
liberdade movimentasaun, direitu ba liberdade atu hili relijiaun no rituál, direitu ba 
propriedade, direitu ba privasidade, nsst.  



Iha ezekusaun ba estadu emerjénsia ne’e, direitu ba liberdade movimentasaun no rituál 
mak iha limitasaun hodi evita da’et ka propagasaun COVID-19.  

Iha provizaun Artigu 18 Dekretu Governu Nú. 3/2020 bandu eventu sosiál, kulturál no 
desportiva ne’ebé iha konsentrasaun ema barak, nune’e mós Artigu 19 bandu eventu 
relijiozu sira ne’ebé implika konsentrasaun ema barak. Iha Artigu 20 Dekretu Governu 
ne’e limita númeru ema ne’ebé ba hakoi ema mate, la bele liu husi ema na’in 10. 
Enkuantu direitu sivíl sira seluk, lei la limita ba sira-nia ezersísiu.  

Direitu	  Sosiál	  
Direitu sosiál ne’e nia karáter koletivu no ligadu ho kompeténsia podér públiku nian hodi 
asegura realizasaun ba direitu sira ne’e. Direitu sira ne’e mak hanesan direitu ba 
edukasaun, direitu ba saúde, direitu ba traballu, direitu ba hetan remunerasaun ne’ebé 
di’ak no justu ka dignu, nsst.  

Durante estadu emerjénsia ne’e, tuir JSMP nia observasaun, direitu ba edukasaun, 
traballu no remunerasaun mak hetan impaktu maka’as. Provizaun Artigu 28 Dekretu 
Governu Nú. 3/2020 suspende atividade hanorin ka edukasaun formál ho naun formál 
liuhusi prezensa no taka instalasaun hotu eskola nian. Ida ne’e tanba, iha eskola sei iha 
konsentrasaun ema barak no ne’e bele fasilmente hada’e moras COVID-19.  

Ida ne’e, fó impaktu boot ba prosesu aprendizajen, mezmuke Governu promove métodu 
aprendizajen liuhusi meiu informasaun no komunikasaun hanesan iha pontu 2) Artigu 
28 Dekretu-Governu Nú. 3/2020. Meiu komunikasaun ne’ebé aplika mak métodu online. 
Métodu ne’e la efetivu tanba kustu asesu ba internet mós karun ka boot no iha ema 
balun de’it mak iha meiu atu asesu ba internet.  

Enkuantu direitu ba traballu mós hetan impaktu boot tanba traballadór barak la serbisu 
no la hetan remunerasaun, mezmuke Governu kria medida apoiu ba empregu iha 
ámbitu ida COVID-19 nian hanesan prevee iha Dekretu-Governu Nú. 16/20206. Medida 
apoiu ida ne’e limita de’it ba traballadór sira ne’ebé adere ba rejime kontributiva 
seguransa sosiál tuir Lei Nú. 12/2016. Ida ne’e signifika katak traballadór sira ne’ebé la 
kontribui ba seguransa sosiál la hetan subsídiu estraordinária ne’e.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  

6	  Detallu	  husi	  dekretu	  ne’e	  iha	  Journál	  Repúblika,	  P.3:	  
http://www.mj.gov.tl/jornal/public/docs/2020/serie_1/SERIE_I_NO_18_A.pdf	  



Iha provizaun pontu 1) Artigu 11 Dekretu-Governu Nú. 16/2020 ne’e prevee katak 
montante husi subsídiu estraordinária ne’e 60% husi remunerasaun konvensionál sira-
nian. Subsídiu 60% ne’e mai husi osan ne’ebé traballadór sira kontribui ba seguransa 
sosiál.  

Nune’e, tuir JSMP nia observasaun traballadór barak mak lakon sira-nia traballu, la 
hetan remunerasaun no mós la asesu ba subsídiu estraordinária tanba la rejistu nu’udar 
kontribuente ba seguransa sosiál.  

Traballadór doméstika sira balun iha RAEOA, Kovalima no Aileu no fatin seluk tan, sira-
nia empregadór sira (liuliu traballadór parsiál sira), balun para temporária no seidauk 
iha serteza katak sira atu serbisu fali ka la’e. Bainhira sira para husi serbisu ne’e sei la 
hetan remunerasaun nein subsídiu tanba la rejistu no kontribui ba seguransa sosiál. 

Iha estadu emerjénsia ne’e, Governu VIII iha nia parte halo esforsu atu asegura 
kompañia ka empregadór sira labele hapara ka despede traballadór sira. Ministru 
Ministériu Reforma Lejizlativa no Asuntu Parlamentár (MRLAP), Sr. Fidelis Magalhães 
ko’alia iha mídia sira katak kompañia sira labele hapara traballadór sira no governu sei 
tulun empreza ka empregadór sira liuhusi subsídiu 40% ba kustu salariál hodi asegura 
traballadór sira kontinua serbisu7. Maibé polítika ne’e laiha asaun konkretu husi 
autoridade kompetente SEFOPE (Secretario de Estado da Formação Profissional e 
Emprego) ne’ebé iha kompeténsia atu tau-matan ba direitu traballadór sira-nian.  

Kestaun prioritáriu ba direitu traballadór iha situasaun ne’e mak seguransa ba sira-nia 
traballu la’ós subsídiu. Klaru subsídiu importante, maibé serbisu ba trata pagamentu 
subsídiu ne’ebé hala’o husi Instituisaun Seguransa Sosiál. JSMP observa katak 
bainhira sei iha faze trata dokumentu, kompañia ka empregadór barak foti ona medida 
ka desizaun ba hapara traballadór sira, tanba rendimentu ne’ebé sira hetan uitoan de’it, 
nune’e labele selu traballadór sira8. 

Aleinde ne’e, ezekusaun estadu emerjénsia ne’e mós fó impaktu direitu ema nian ba 
saúde. Tuir observasaun JSMP nian, iha ema barak mak labele ba halo tratamentu 
saúde bainhira moras tanba la iha meiu transporte privadu atu bele fasilita, tanba 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
7	  Notisia	  RTTL	  no	  GMNTV	  
8	  Bele	  asesu	  mós	  ba	  relatóriu	  PDHJ	  nian	  relativamente	  ba	  violasaun	  direitu	  traballu.	  Detallu	  husi	  
relatóriu	  ne’e	  iha	  ne’e:	  
http://www.laohamutuk.org/Justice/2020/PDHJRelMonEE20Apr2020te.pdf	  	  



movimentu transporte públiku suspende hanesan prevee iha Artigu 21 Dekretu-
Governu Nú. 3/2020.  

Enkuantu direitu atu asesu ba justisa formál mós hetan impaktu tanba tribunal só halo 
julgamentu ba kazu urjente no iha kazu violénsia doméstika balun ne’ebé vítima la halo 
keixa tanba tauk atu la’o sai husi uma.  

Direitu	  Polítika	  	  
Direitu polítika nu’udar direitu sira ne’ebé ligadu ho partisipasaun povu ka ema nian iha 
vida polítika nasaun nian. Direitu sira ne’e mak hanesan direitu no liberdade atu hato’o 
nia votu no hetan votu ka eleitu, direitu no liberdade atu espresa no hato’o hanoin kona-
ba asuntu sira interese komún, direitu no liberdade atu halibur malu no halo 
manifestasaun, direitu no liberdade atu afalia ba partidu polítika ruma, nsst.  

Iha ezekusaun estadu emerjénsia, JSMP haree katak direitu polítiku balun mak hetan 
restrisaun hodi bele asegura prevensaun no kombate COVID-19 mak direitu polítika ba 
halibur malu no halo manifestasaun. Nune’e, iha provizaun Artigu 17 Dekretu-Governu 
Nú. 3/2020 bandu atu ema labele halibur no halo manifestasaun ne’ebé implika 
konsentrasaun ema liuhusi na’in 5.  

Enkuantu direitu polítiku sira seluk hanesan direitu no liberdade ba espresaun liuhusi 
mídia ka meiu komunikasaun sosiál sira nafatin ezerse ho livremente. JSMP observa 
katak durante estadu emerjésia no ezekusaun ba medida sira estadu emerjénsia nian, 
públiku hotu kumpri medida restritiva sira ne’e no mós la iha violasaun ba direitu polítika 
sira ne’ebé la hetan restrisaun no protejidu. Mezmuke iha grupu determinadu balun 
ne’ebé hakarak espresa sira-nia deskontentamentu relasiona ho situasaun polítika no 
mós asuntu lejizlativu balun liuhusi asembleia no manifestaun, maibé labele tanba 
direitu ida ne’e restrinje tiha ona.  

Direitu	  Ekonómika	  
Direitu ekonómiku ne’e ligadu ho direitu ema nia ba meiu produsaun ekonómika hodi 
bele asegura nível moris ema nian ne’ebé adekuadu ba nia-an no nia família inklui 
hahán ne’ebé nutritivu no sufisiente, uma di’ak no hena atu hatais hanesan prevee iha 
pontu 1) Paktu Internasionál ba Direitu Ekonómiku, Sosiál no Kulturál. Enkuantu uma 
di’ak ka abitasaun, provizaun Artigu 58 K-RDTL prevee ho klaru no detallu katak ema 
hotu iha direitu ba nia-an no família uma ida ho dimensaun ne’ebé natoon ho kondisaun 
ijéniku no konfortável, no mós bele prezerva intimidade pesoál no privasidade familiár.  



Meiu produsaun ekonómiku ne’e nomeadamente espasu ba hala’o atividade ekonómiku 
mak hanesan rai, tasi no bee hodi halo produsaun no fasilidade merkadoria hodi fa’an 
produtu sira.  

Tuir observasaun JSMP nian, ezekusaun ba estadu emerjénsia, fó impaktu boot b 
atividade ekonómiku iha teritóriu tomak mezmuke estadu aplika de’it medida 
prevensaun balun ba movimentasaun iha instalasaun komersiál no atividade 
merkadoria sira hanensa prevee iha Artigu 22, 23 no 24 Dekretu-Governu Nú. 3/2020.  

Durante estadu emerjénsia, produtór barak mak la halo produsaun no la fa’an produtu 
iha merkadu. Nune’e mós komersiante no negosiante barak mak la halo atividade 
ekonómiku. Produtu sira iha merkadu sira mós barak mak ema la sosa, nune’e 
rendimentu sira-nian monu.  

Impaktu ida ne’e, la’ós de’it ba ekonomia produtór, negosiante no komersiante sira, 
maibe impaktu direitamente mós BA ekonomia nasaun nian no moris di’ak povu nian. 
Ema barak laiha hahan no komesa hamlaha, liu-liu iha Munisípiu Dili, ne’ebé família 
hirak hetan kedas ona problema ekonómiku ne’ebé grave molok implementasaun 
estadu emerjénsia tanba la iha rendimentu ne’ebe klaru no depende ba rendimentu 
loron-loron nian husi atividade ekonómiku ki’ik sira.  

Problema	  no	  Dezafiu	  sira	  	  
Iha ezekusaun medida sira estadu emerjénsia nian tuir Dekretu-Governu Nú. 3/2020, 
tuir observasaun JSMP nian sei hasoru problema no dezafiu. Problema no dezafiu sira 
ne’e mak hanesan tuir mai ne’e:  
• Regra sira ne’ebé iha Dekretu Prezidente Repúbliku Nú. 29/2020 hatur ona prinsípiu 

sira direitu umanu, maibé iha nível implementasaun presiza tebes hadi’a no 
aumenta kapasidade ajente no pesoál sira atu bele entende ho di’ak kona-ba regra 
sira ba implementasaun estadu emerjénsia nune’e bele sai profisionál liu-tan. 

•  Oknum PNTL balun sei nafatin kontinua hatudu atitude la proposionál no profisionál, 
iha ezekusaun estadu emerjénsia.9 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
9	  Dadus	  JSMP	  hetan	  husi	  relatóriu	  obervasaun	  Rede	  Direitu	  Umanu	  nian	  no	  Provedoria	  Direitu	  
Umanu	  no	  Justisa.	  Relatóriu	  kompletu	  iha	  ne’e:	  
http://www.laohamutuk.org/Justice/2020/PDHJRelMonEE20Apr2020te.pdf	  no	  relatóriu	  Rede	  
Direitu	  Umanu,	  EE	  dahuluk:	  https://jsmp.tl/wp-‐content/uploads/Relatoriu_RDDU_EE_I_MArsu-‐
Abril_2020.pdf	  no	  EE	  daruak:	  https://jsmp.tl/wp-‐content/uploads/Relatoriu-‐Observasaun-‐
EE_II_FINAL.pdf	  	  



•  PNTL seidauk bele sistimatikamente evita kontaktu/konfrontasaun fíziku hasoru 
sidadaun sivíl sira. Jeralmente JSMP nota katak violasaun direitu ema sivíl nian 
menus liu kompara ho tinan sira anteriór. 

•  Iha implementasaun estadu emerjénsia ne’e nota katak membru polísia balun 
komete irregularidade balun, hanesan fó sai iha notisia televizaun (GMNTV, 
20/4/2020 no observasaun direita) katak polísia komesa fali halo operasaun ba 
negosiante ki’ik sira (ema fa’an nuu no negosiente ambulante ki’ik sira iha areia Tasi 
Tolu hodi bandu no sobu sira nian propiedade negósiu) ho razaun “lei bandu”10. 

•  Ajente seguransa sira ladun intende no komprende didi’ak kona-ba medida sira 
kombate “pandemia COVID-19” ho di’ak. Agente seguransa sira iha prátika hanesan 
buka atu hatudu de’it forsa ba populasaun ki’ik sira. Situasaun ne’e la’os de’it 
akontese ba populasaun ki’ik, maibé mós akontese ba superiór PDHJ (Adjunta) 
ne’ebé iha kompeténsia atu tau-matan ba direitu umanu mós hetan tratamentu ho 
violénsia verbál. Ida ne’e akontese iha momentu provedora adjunta ne’e intervein iha 
kazu ida iha kuarentena Vila Verde iha Kinta-feira, 09 Abril 2020.  Tuir loloos ajente 
seguransa sira tuir alinea b) Artigu 30 Dekretu-Governu Nú. 3/2020 iha obrigasaun 
atu promove delijénsia nune’e ema bele kumpre regra sira ne’e11.	  

Konkluzaun	  no	  rekomendasaun	  	  
Resposta Estadu Timor-Leste ba pandemia COVID-19 ho deklara estadu emerjénsia 
nu’udar mekanizmu ne’ebé própria ba prevene no kombate pandemia ne’e ho di’ak no 
efetivu.  

Medida sira ne’ebé prevee iha Dekretu-Governu Nú. 3/2020 nu’udar mekanizmu ne’ebé 
bele asegura ezekusaun estadu emerjénsia tuir Dekretu Prezidente Repúblika Nú. 
29/2020. Mezmu nune’e, iha implementasaun, sei hamosu impaktu ne’ebé boot ba 
direitu fundamentál sira sidadaun no sei hasoru problema no dezafiu, nune’e, JSMP 
konklui dokumentu ida ne’e ho rekomendasaun sira hanesan tuir mai ne’e: 

a.	  Governu	  

1. Kria komunikasaun ne’ebé di’ak entre ministériu no instituisaun relevante sira 
hanesan Ministériu Saúde, Ministériu Solidaridade no Inkluzaun, Ministériu Estatál, 
no Sentru Integradu ba Jestaun Krize, PNTL, F-FDTL, PDHJ inklui ajente sira 
ne’ebé hola parte iha ekipa frontline, nune’e la hamosu konfuzaun iha 
implementasaun; 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10	  Ibid	  
11	  Ibid	  



2. Presiza kria medida ne’ebé adekuadu atu asegura traballadór sira labele lakon 
sira-nia empregu permanente bainhira situasaun normaliza filafali. Governu 
presiza kria regra ida hodi obriga empregadór sira atu bolu filafali traballadór sira 
ba serbisu bainhira situasaun normal fali.  

3. Presiza mós fó apoiu subsídiu mínimu ba traballadór sira ne’ebé la rejistu no 
kontribui ba seguransa sosiál hodi bele asegura sira-nia moris no família nia 
nesesidade durante estadu ermerjénsia.  

4. Kria mekanizmu hanorin la liuhusi prezensa ne’ebé bele asesu ba estudante hotu 
hanesan emprime no fornese ka halo disponivel materia sira iha instalasaun 
eskola no fatin formasaun sira atu estudante no formandu sira bele hetan asesu. 
Nune’e, bele asegura nafatin ema direitu ba edukasaun. 

5. Disponibiliza transporte públiku no nia kontaktu própriu atu sidadaun sira bele 
kontaktu no husu ajuda bainhira iha situasaun saúde ne’ebé grave no presiza 
tratamentu saúde. Nune’e, la halakon ema nia direitu atu asesu ba tratamentu ba 
saúde bainhira la iha transporte rasik. 

6. Estabelese fatin ne’ebé própriu no adekuadu ba komersiante no negosiante sira 
bele sosa no fa’an sira-nia produtu ka sasán atu bele sustenta sira nia ekonomia 
no moris uma laran nian.  

7. Kria sistema komérsiu movél (distribuisaun) ba loja boot sira liuhusi fornese 
kontaktu gratuitu ida, nune’e ema la presiza ba sosa to’o loja saia mak nia presiza. 
Nune’e, sei la hamate ka hamenus movimentu merkadoria no ekonómia nafatin 
moris no buras. 

b)	  F-‐FDTL	  no	  PNTL	  

1. Presiza halo preparasaun ne’ebé di’ak iha termu kumpriende regra, mekanizmu no 
medida sira ezekusaun ba estadu emerjénsia hodi prevene no kombate COVID-19 
nian nune’e sira bele halo atendimentu ho di’ak, profisionál no dignu ba 
komunidade sira. 

2. Presiza hatudu ezemplu ne’ebé di’ak husi parte ajente sira F-FDTL no PNTL iha 
kumprimentu ba regra prevensun ba COVID-19, nune’e bele enkoraja públiku atu 
halo tuir.  

 

 

 

 

 


